Өзіңді сына, сайыста!
     Қазір ХХІ ғасырда ең бірінші орынға білім қойылады. Жас ұрпаққа сапалы білім мен тәрбие беру ұстазға байланысты. «Ұяда не көрсең, ұшқанда соны ілерсің» дегендей, өнегелі ұстаздан білімді шәкірт шығатыны сөзсіз. Жыл сайын ұстаздықты жүрек қалауымен таңдап, жоғары және орта арнаулы оқу орындарын аяқтап, еңбек жолын мектебімізде бастап жатқан жас мамандардың саны артуда.  Міне, осы жас мамандарымыз үшін жақында Өлеңті орта мектебінде мектепішілік «Үздік жас маман – 2016» байқауы өтті. Байқау жас ұстаздардың біліктілігін, өз кәсібінің жан-жақты шебері екендігін сынау арқылы оларды іскерлікке, мәдениеттілікке, өз кәсібіне үлкен жауапкершілікпен қарауға, бар күш- жігерін жұмсауға баулу мақсатында ұйымдастырылды. 

  Байқауға  педагогикалық еңбек өтілі 3 жылды құрайтын мектептің 10 жас мамандары қатысты. Жас мамандардың педагогикалық іс-әрекеттерінің  әсерлігі келесі көрсеткіштермен  бағаланды:
- педагогикалық біліктілігі;

- теориялық білімі және тәрбие жұмысының әдістемесі;

- педагогикалық техникасы және сабақты ұйымдастыруы;

- адамгершілік-этикалық қасиеті, педагогикалық мәдениеті және ой-өрісі мен   

   эрудициясы;

- қарым-қатынас өнері, суырып салмалылығы.

 Байқау барысында жас мамандар «Өзін-өзі таныстыру»,  «Пән бойынша ашық сабақтан үзінді», «Логикалық сұрақтар», «Өз өнерін көрсету»,   «Ситуациялық тапсырмаларды орындау», «Кімнен не үйрендік?» үздік сабақ үлгілерін жарнамалау» кезеңдері арқылы бақ сынасты. 
 Жас ұстаздар арасында байқау өте тартымды өтті. Қатысушылар әр кезең барысында жеңіске деген өз жігерліліктерін көрсете алды. «Пән бойынша ашық сабақтан үзінді» көрсету кезеңінде  қазақ тілі мен әдебиеті пәні мұғалімі Жаниев Т.Ж., бастауыш сынып мұғалімі Рыздық Ж., Алмахан С.,  химия, биология мұғалімі Манай Б. ерекше дараланды.  «Өз өнерін көрсету» кезеңінде физика мұғалімі Мекей З. М. Шахановтың «Отырардың күйреуі» поэмасын жатқа оқып, көрермендерді тәнті қылды. Ағылшын тілі мұғалімі Мұкашева Ж.Е. түрік биін өз нақышына келтіріп билесе, бейнелеу өнері және технология мұғалімі Хибат Е.  сықақ әзіл өлеңімен көңілімізді көтерді. Дене шынықтыру мұғалімдері Мусаев Р.Ж., Болатхан Айбек, қазақ тілі мен әдебиеті мұғалімі Абилкаиров А.К.  «Кімнен не үйрендік?» үздік сабақ үлгілерін жарнамалау» кезеңінде шеберліктерін көрсете алды.  
  Байқау қорытындысы бойынша 1- орынды физика пәні мұғалімі Мекей Заңғар, 2- орынды қазақ тілі мен әдебиеті пәні Жаниев Талғат Жақсылықұлы, 3-орынды  ағылшын тілі мұғалімі Мукашева Жадыра Ерланқызы иеленді. Жас мұғалімдерге мектеп ұжымының атынан ескерткіш сыйлықтар беріліп, мадақтама ұсынылды. Мектеп директоры Жаниева Г.Т. барлық қатысушыларға өз алғысын білдіре отырып, жас та болса ұстаз деген атқа лайық жас мамандарымызға  ұстаздық жолда қанаттары талмай, тек құрмет пен қошеметке ие болуларына тілектестік білдірді.

Алмагүл Иманғалиқызы,
 Өлеңті орта мектеп директорының 
 оқу- тәрбие ісінің орынбасары

